
Вовед
Во Македонија се одгледуваат различни типови зелки, а најпознат е типот на компактна зелка со една глава (Brassica oleracea). Зрелите видови на оваа култура со една глава имаат ниска до умерена стапка на респирација и на соодветна температура може да се чуваат и неколку месеци. Од друга страна, типот на зелка пак чои, без одредена глава (Brassica campestris) има повисока стапка на респирација и значително покус живот на пазарот. 
Индекси на зрелост за берба
Често е тешко да се одреди најдоброто време за берба на зелката и тоа е различно за типовите со и без глава. Повеќето видови со глава се готови за берба неколку месеци по пресадувањето. Главниот индекс за зрелост за берба се темели на големината. Зелката од типот со глава може да се бере и на мала големина од околу 10 см во пречник па се додека не достигне 15 до 25 см. Зрелоста за берба за типовите со глава се темели и на компактноста на главата и цврстината на допир (Слика 1). Цврстата или компактната глава е зрела. Компактната глава може да се притисне само лесно со умерен притисок на дланката. Многу меката глава е незрела и не треба да се бере (Слика 2). Зрелоста за берба може да се темели и на поставеноста на обвивните листови; кога се раширени и се гледа главата тоа обично значи дека е зрела. Зрелата зелка има убаво развиена глава и добра тежина во однос на својата големина. Зрелата зелка може да остане свежа подолго по бербата отколку незрелата.

Слика 1. Зрела компактна глава зелка спремна за берба

 Слика 2. Незрела не сосем компактна глава зелка.


Зелката треба да се бере веднаш кога  главите ќе станат цврсти и зрели. Доцнењето на бербата, дури и за само неколку дена по созревањето, може да доведе до распукување на главите и зголемена појава на полски болести, особено при влажно време. Типот зелка пак чои, без глава, обично е стасан за берба 7 недели по пресадувањето, но тоа може да варира во зависност од сортата и условите на средината. Главниот индикатор за зрелоста за берба е големината, а таа главно се определува според барањата на пазарот. Зелката пак чои треба да има убаво оформени нагоре подигнати листови-гранки што се цврсто припиени едни до други (Слика 3). Пак чои треба секогаш да се бере кога листовите се свежи и крцкави и пред да пожолтеат надворешните листови.  

Слика 3. Идеална фаза за берба на зелката пак чои.
Методи на берба
Зелката се бере со рака на тој начин што се свива главата (или, во случајот на пак чои типовите, стебленцето) на една страна и се отсечува со остар нож. Инструментите за сечење треба често да се острат за да се намали напорот при бербата и да се ублажи заморувањето на берачите. Главата не смее да се вади со кршење или свртување, затоа што таквата постапка ја оштетува главата и се добиваат нерамни искинатици на стеблото кои се протегаат и погоре од основата на главата. Скршените стебла се и поподложни на расипување. Стеблото треба да се отсече рамно и што е можно поблиску до главата, но сепак доволно ниско за да останат два до четири обвивни листови. Вишокот листови служат како перничиња во текот на ракувањето со зелката, па некои пазари може и да бараат да бидат оставени. Пожолтените, оштетените, или заболените надворешни обвивни листови треба да се отстранат. Главите оштетени од инсекти и со други дефекти треба да се отфрлат. Во случајот на пак чои типовите зелка без глава, треба да се отстранат сите оштетени или мртви листови, а основата треба да се потсече рамно со првиот лист. 

Зелката треба да се става во кошници или контејнери за берба со добра вентилација и треба да се изнесе од полето веднаш по бербата. Зелката што се става во полски вреќи, кои не овозможуваат ветреење, ќе се загреат поради респирацијата на ткивото и ќе почнат да венеат. Се препорачува бербата да се врши во посвежите часови во денот, најдобро наутро, кога главата е најнабрекната. Исклучително важно е главите што нема да се уберат да останат неоштетени, зашто полињата со зелка може да се берат дури и три пати, за максимален принос. 
Подготовка за пазар
Собраните зелки се многу подложни на венеење и треба што е можно поскоро да се изнесат од полето и од под директната сончева светлина. Зелката треба да се однесе на место во сенка, со добро ветреење, каде што ќе се спакува и од каде ќе се однесе на пазар (Слика 4). Кога ќе дојде до задржување од повеќе од еден или два часа меѓу берењето и пакувањето, дехидрацијата може да се спречи со прскање на листовите со студена вода.

Слика 4. Набраната зелка треба да се однесе на место за пакување што е во сенка и каде што има добро ветреење. 
Едноставна полска станица за пакување може да се направи од дрвени столбови и полиетиленска церада. Слама нафрлена преку пркривот ќе обезбеди сенка и станицата ќе биде свежа. Оваа лесна конструкција теба да се постави така што делот од покривката што виси надолу ќе спречува навлегување на сончевите зраци во внатрешноста. 
Чистење
Првиот чекор  во подготвувањето на зелката за пазар е да се отстранат скинатите и одвоените надворешни обвивни листови така што главата ќе добие чист, компактен и свеж изглед (Слика 5). На главата треба да се остават само 3 дo 6 цврсти обвивни листови. Одвоените листови му пречат на ветреењето меѓу главите, што е важно без оглед дали зелката се пакува за пазар или за да се складира.

Слика 5. Потсечени и исчистени глави зелка спремни за сортирање и пакување.
Крајот на стеблото треба да се потсече блиску до основата на главата за да не е испакнат повеќе од 2 см. Стеблото ќе треба повторно да се скуси ако е обезбоено. Меѓутоа, многу е важно крајот на стеблото да не се сече премногу ниско, за да не се исече дел од главата. Тоа би довело до губење на обвивните листови и компактноста на главата (Слика 6).

[image: image7.jpg]



Слика 6. Прекусо потсечен крај на стеблото (главите во средина и лево) ја уништуваат компактноста на главата.
Зелката без глава пак чои исто така треба да се потсече на крајот на стеблото ако тој е обезбоен или оштетен (Слика 7). 

Слика 7. Добро потсечени краеви на стеблото на зелката пак чои подготвена за пакување.
Сортирање
Зелката треба да се сортира според големината, обликот, и компактноста на главата. Постојат 3 утврдени големини на зелка (мала, средна, голема) за домашна продажба на зелки, врз основа на тежината на главата. Главите со мала големина тежат 0,8 кг или помалку, главите со средна големина тежат меѓу 0,9 и 1,4 кг, а големите глави зелка тежат 1,5 кг или повеќе. За пазар треба да се пакуваат само  зелките со крцкави и набрекнати листови. Главите треба да се со боја типична за видот (т.е. зелена, црвена или бледо зелена), цврсти, тешки за својата големина и без инсекти, гнилеж, зачеток на развој на стебленце со семе, и други дефекти.
Пакување
Зелките од типот со глава општо земено се пакуваат во картонски кутии, дрвени гајби или со жица, или вреќи од мрежа што собираат околу 23 кг. Униформноста на големината на главите зелка и соодветниот број по гајба се важни. Вообичаено во еден контејнер од 23 кг се пакуваат 18 до 22 глави. Кутиите и гајбите полесно се пакуваат една врз друга и се товарат и обезбедуваат значително поголема заштита на зелките отколку вреќите од мрежа (Слика 8).

Слика 8. Зелки со униформна големина спакувани во цврсти дрвени гајби со добра вентилација.

Зелката пак чои треба да се пакува во картонски кутии што собираат меѓу 10 и 18 кг, во зависност од барањата на пазарот. Зелката пак чои може да се врзува со врпца или гумичка во снопови од по 3 до 5 глави. Треба многу да се внимава затоа што листовите лесно се оштетуваат.
Контрола на температурата
Оптималната температура за чување на сите типови зелка е 0°Ц. Со оваа температура се одржува многу ниска респираторна активност во зелката и во голема мера се спречува расипувањето. Зелката пак чои има покус живот од типовите зелка со глава и треба да се излади во рок од неколку часа по бербата и да се чува што е можно поблиску до идеалната температура од 0°C за времето по берењето. Максималниот рок на трајност на пазарот за зелката пак чои, во идеални услови, е 2 недели. На амбиентална температура листовите на пак чои бргу ќе свенат и по само 1 до 2 дена веќе нема да се за продажба. Потребата од итно ладење по бербата не е толку  неодложна за типовите зелка со глава. Меѓутоа, за да се постигне максимална трајност при подолго чување, типовите зелка со глава треба да се изладат во рок од еден ден по бербата. Трајноста по изнесување на пазарот на 0°Ц ќе биде 4 до 6 недели.
Влошувањето на состојбата на зелката се забрзува на неразладени температури и се гледа по обезбојување на крајот на стеблото, свенување на листовите, губење на свежата зелена боја, и расипување што настанува по бербата. Кога зелката се чува на амбиентална температура потребно е често да се отстрануваат надворешните листови за да се задржи привлечниот изглед на главата. 
Контрола на релативната влажност
Зелката е листесто растение подложно на значителни загуби на влагата и венеење по бербата. Големата површина и бројните отвори на површината на листовите (стомати) се лесен пат за губење на водата од ткивото на листот. За да се сведе на минимум губењето на крцкавоста и венеењето на листовите важно е да се одржува висока релативна влага (RH) во атмосферата на складиштето. Оптималната релативна влага ( RH) за зелка е 95 %.  Зелката пак чои може неколку недели да се чува на 0° Ц ако релативната влага е повисока од 85%. 
Главни болести по бербата
Највообичаените влошувања на состојбата на зелката по бербата се бактерискиот мек гнилеж, сивата мувла, темни дамки на листовите, мувлата Фитофтора, мувлата Ризоктонија, и водениот мек гнилеж. Болестите што се јавуваат при чување може да се контролираат со спречување на оштетувања во текот на бербата и работата со главите, отсечување на инфицираните надворешни листови, проследено со чување на зелката што е можно поблиску до 0°Ц. Покрај тоа, со користење на чисто семе и нанесување на одобрени фунгициди пред бербата ќе се намали заразувањето со бактерии и ќе се намали појавата на болести по берба. 
Бактериски мек гнилеж
Бактерискиот мек гнилеж го предизвикуваат разновидни бактериски видови меѓу кои Erwinia, Pseudomonas, и Xanthomonas. Овие бактерии најчесто се секундарни патогени на болест што навлегуваат во ткивото при негово повредување или следат по примарни габични инвазии. Заразеното ткиво брзо се расипува на амбиентални температури и се претвора во мека, лигава маса (Слика 9). Треба да се внимава да се избегне секакво повредување во текот на бербата и ракувањето со производот. Покрај тоа, зелката треба да се чува на ниска температура за да се сведе на минимум растот на бактерискиот мек гнилеж. Развојот на бактерискиот мек гнилеж на местото каде што е исечено стеблото може да се спречи со прскање со 15% раствор на алум (алуминиум калиум сулфат) во вода (Слика 10). По третманот, крајот на стеблото треба да се остави да се суши 20 до 30 минути пред да се почне со пакување на зелките. Нанесувањето прав од  варовник  на крајот на стеблото исто така ќе помогне да се сведе на минимум создавањето на бактериски мек гнилеж (Слика 11). 

Слика 9. Бактериски мек гнилеж на зелка.

Слика 10. Прскање со алум на крајот на стеблото за да се спречи развој на бактериски мек гнилеж. 

Слика 11. Третирање на крајот на стеблото со негово притискање во вреќичка прашок од варовник.
Сива мувла
Сивата мувла, што ја предизвикува габичката Botrytis cinerea, најчесто се среќава кај складиштена зелка што растела во влажни услови. Габичката опстојува во почвата, на растителниот отпад, и во нечисти складишта. Симптомите почнуваат како кафеави воденести места на површината на надворешните листови. Во влажни услови на чување се развива белузлава мувла, која накрај потемнува претворајќи се во кафеаво-сива маса (Слика 12). Кога ќе се фати на површината на листот, габичката може да го напаѓа и расипува здравото ткиво и да произведува вгнезден растеж на мувла во внатрешноста на спакувана амбалажа. Најдобарата температура за развој на сивата мувла е 20°Ц. Расипувањето може да се минимизира, но не и целосно да се стави под контрола, со брзо ладење на зелката по бербата  и нејзино чување на 0°Ц.

Слика 12. Раширена сива мувла на површината на црвена зелка.

Темна дамка на листот
Оваа болест ја предизвикува габичката Alternaria brassicae. Инфекцијата најчесто почнува пред бербата, иако симптомите на болеста може да не се видливи. Во почетните фази на оваа болест се јавуваат мали темни дамки на надворешните листови. На амбиентални температури дамките брзо се зголемуваат, а во инфицираните дамки има големи маси на темни спори (Слика 13). Во влажни услови, инфекцијата може да настане со директен пробив во недопреното листно ткиво преку стоматските пори. Дури и по отстранувањето на листовите, зелката може сепак да мине низ сериозен процес на гниење додека се чува во складот. Расипувањето се забавува со чување на студени температури.

Слика 13. Оштетување со темна дамка на листот на зелка.

Мувла Фитофтора









Мувлата Фитофтора ја предизвикува габичката од почвата наречена Phytophthora porri, која обично се среќава во недоволно исушените места на полето. Оваа болест се јавува во најизразен вид кај зелката произведена во текот на дождовниот период. Симптомите вообичаено почнуваат како темно кафеав гнилеж на крајот на стеблото, што постепено напредува во главата на зелката (Слика 14). Шуплините најчесто се формираат во ткивото на стеблото и може да се забележат расфрлени прамени бела мувла. Расипаното ткиво произведува карактеристичен кисел мирис. На надворешните листови може да се јават и сиви воденести дамки. Болеста може да се рашири со загадени ножеви за сечење при берба на зелката. Фунгицидите се главно неделотворни во случајот на овој патоген. Санитарните практики за оваа култура, добро исушената почва, чистите ножови за сечење на зелката при берба, и чувањето во ладилник по бербата го сведуваат на минимум развојот на мувлата Фитофтора.

Слика 14. Мувлата Фитофтора напредува од стеблото кон центарот на главата на зелката.

Мувла Ризоктонија









Мувлата Ризоктонија ја предизвикува еден друг вообичаена габичка што се пренесува во почвата, Rhizoctonia solani. На оваа болест и погодуваат влажни услови, особено кога има допир меѓу почвата и основата на главата на зелката. Симптомите почнуваат како вдлабнати црни оштетувања на долните средни жилки на листот во допир со земјата. На пониските листови се јавуваат кружни дамки (Слика 15). Покрај тоа, мали оштетувања со неправилни облици може да се јават на врвот на главата, и тие постепено се спојуваат и потемнуваат. На крајот може да дојде до гнилеж на главата. Со напредувањето на расипувањето, темна мувла се шири преку површината. Мувлата Ризоктонија може да се контролира по бербата со чување на зелката на студени температури, бидејќи на температура под 10°Ц габичката расте многу бавно.  

Слика 15. Мувлата Ризоктонија на зелка.

Воден мек гнилеж








Водениот мек гнилеж, предизвикан од габичката Sclerotinia sclerotiorum, е вообичаен кај зелките произведени на лошо исушени почви или во текот на дождовниот период. Симптомите се јавуваат како воденести дамки на надворешните листови. Дамките накрај се спојуваат во една мокра мека маса. Погоденото ткиво често посивува, и почнува да расте пердувеста бела мувла која на крајот е прошарана со точки црни габични тела. За разлика од бактерискиот мек гнилеж, при појавата на водениот мек гнилеж нема непријатен мирис. Хигиенските практики при производството ќе го намалат создавањето на габичката во почвата. Коровот треба да се контролира затоа што тој ги носи габичките, а неговото лисје создава влажна средина што погодува за развој на болеста.

Заболувања по бербата
Пожолтување 








Чувањето на зелката на амбиентална температура ќе доведе до постепено губење на пигментот на зелениот хлорофил и пожолтување на надворешните листови. Зелката е, исто така, чувствителна на етилен, што предизвикува и пожолтување и отпаѓање на листовите (Слика 16). Соодветната вентилација во текот на чувањето е важна за да се одржат многу ниски нивоа на етилен во местото каде што се чуваат. Покрај тоа, зелката не треба да се чува премногу блиску до овошје коешто испушта високи количества етилен.   

Слика 16. Изложеност на зелката на етилен во текот на чувањето ќе предизвика пожолтување.
Црни точки на листовите
Црните точки на листовите, нарекувани и  биберни точки, е нарушување што често се гледа на главите што биле чувани во склад, иако симптомите може да се сретнат и на зелка на поле кај презреани глави. Симптомите почнуваат со развој на поединечни точки, на разни места на листот. Црните точки ги предизвикува обезбојување и одумирање на ткивото околу природните отвори (стомати) во листовите. Во почетокот точките се малечки, но може да пораснат во текот на складирањето и да се спојат во ранички со пречник од дури 2 мм. Симптомите може често да се видат дури и во центарот на главата на зелката (Слика 17). Иако причината е непозната, утврдено е дека високите стапки на ѓубриво и условите на културата коишто поттикнуваат силен раст истовремено ја зголемуваат предизпозицијата за развој на ова оштетување кај зелката. Нивниот развој го потпомагаат и ниските температури при чувањето, по кои зелката се изложува на повисоки температури. Етиленот не го поттикнува развојот на црни точки на листовите. И типовите зелка со глава и кинеските видови зелка многу се разликуваат по своите предиспозиции кон ова нарушување. Се покажало дека големите количества калиум во почвата значително ја намалуваат сериозноста на оваа болест. 

Слика 17. Црни точки на листот на зелката.
Физички оштетувања









Грубото берење и ракување често доведува до кинење на надворешните средни жилки на зелката. Оштетените средни жилки често се обезбојуваат и добиваат кафеава боја. Тие се и многу подложни на расипување по берба. Средните жилки на презреаните глави зелка се поподложни на кршење или пукање.  

